Avgerðin bleiv skotin inn fyri Føroya Rætt. Toll- og Skattstovan fekk viðhald. 

Avgerð frá 17. apríl 2002
J. nr. 51/02 01S01-0116
Evni: Frádráttur vegna tap í samband við luttøku sum partsreiðari
Forventningsprinsippið
§ 33, nr. 2 í skattalógini
§ 17, stk. 4 í lógini um Toll- og skattafyrisiting
· Samandráttur:
T&S sýtti skattgjaldara uppgivnan frádrátt uppá kr. 160.000 inntøkuárið 1999 vegna tap í samband við luttøku sum partsreiðari í partsreiðaríi. Skattgjaldarin kærdi avgerðina til kommunalu skattakærunevndina. Vísandi til § 17, stk. 4 í lógini um toll- og skattafyrisiting varð málið lagt fyri landsskattakærunevndina. Grundgevingin hjá T&S fyri at sýta frádrátti var, at Landsskattanevndin áður í trimum førum hevur sýtt fyri at góðtaka frádrátt fyri pro rata part partsreiðarans av halli/tapi hjá partsreiðarínum. Tá pro rata parturin hjá skattgjaldaranum av rættarkravinum er 102.114 kr, (30/1615 av 5.497.169 kr.) meðan hann er kravdur eftir 80.266 kr. umframt rentur, hevur hann ikki goldið vegna aðrar partsreiðarar. T&S heldur ikki, at málið snýr seg um at gjald vegna partsreiðarí gevur rætt til frádrátt ella ikki, tí hesin spurningur er viðgjørdur í fleiri landsskattanevndarkærum, eitt nú 58/1991, 29/1993, 29/1994, 31/1994 og 36/1995. Heldur snýr málið seg heldur um, um avgerðin hjá Tórshavnar líkningardeild dagfest 11. desember 1981 og hjá Líkningarráð Føroya dagfest 16. mars 1982 enn hava gildi ella hava ávirkan á avgerðina, um frádráttur skal loyvast.
Í fyrru helvt av 1970-unum teknaði skattgjaldarin seg sum partsreiðara við einum parti uppá 30/1615 í einum partsreiðaríi, sum lat byggja eitt fiskifar. Skipið kom til Føroya á sumri í 1979. Byggiprísurin varð nógv hægri enn ætlað av fyrstan tíð, og skipið fór á tvang í september 1980. Líkningarráð Føroya boðaði í 1976 skattgjaldaranum frá, at tær forskotsavskrivingar, sum hann hevði gjørt sum partsreiðari í partsreiðarínum uppá 30.000 kr. fyri hvørt av árunum 1974 og 1975, skuldu inntøkuførast í skattaárinum 1976/77. Ráðið grundgav avgerðina við, at tað metti byggisáttmálan at vera farnan úr gildi í 1975, tí tað hevði ikki fingið próvskjøl fyri, at byggingin var farin í gongd, próvskjøl fyri fígging, próvskjøl fyri inngjaldan av eginpeningi o.t., sum biðið var um í 1976.
Í 1982 boðaði Líkningarráð Føroya skattgjaldaranum frá, at tað hevði "gjøgnumgingið tað tilfar, sum fyriliggur um bygging, rakstur og tvingsilssølu av skipinum. Orsakað av teimum fløktu eigaraviðurskiftunum og teimum ymisku persónligu ábyrgdunum er tað í dag ógjørligt at meta um, hvat tað veruliga tapið hjá hvørjum partsreiðara sær kemur at vera, og er ráðið tí komið til tað úrslit, at hallið fyri 1979 verður loyvt frádrigið, men at ongin frádráttur útyvir hetta verður loyvdur fyribils uttan í tann mun, samlaðar gjaldingar (innskot og aðrar gjaldingar smb. kvittan) verða størri enn samlaður frádráttur (íroknað frádrigið hall og gjørdar avskrivingar)". Í brævinum verður hetta nærri útgreinað soleiðis:"Tygum fáa sostatt ein samlaðan frádrátt í mun til tað, tygum hava goldið/ yvirtikið sum persónligt lán, og verða tygum í hesum sambandi biðin um at senda Ráðnum skjalprógv fyri allar gjaldingar, tygum eru vorðin kravdur eftir í smb. við partsreiðaríið". Brævið endar við at geva kæruvegleiðing um avgerðina til Landsskattanevndina, men skattgjaldarin kærdi ikki avgerðina til Landsskattanevndina.
Sambært uppgerð frá T&S í 2000 sæst, at skattgjaldarin tá hevði fingið góðkent frádrátt uppá 42.905 kr. Talan var um hall, sum var drigið frá skattaárið 1980/81 fyri partvíst afturgjald av skuld hjá partsreiðarínum til bankan. Tær tvær ferðir 30.000 kr, sum vóru sjálvuppgivnar avskrivingar ávikavist 1975/76 og 1976/77, vóru inntøkuførdar inntøkuárið 1976/77, og sjálvuppgivin avskriving uppá 60.000 kr. skattaárið 197/78 varð inntøkuførd aftur sama skattaárið.
Tann 31.12.1999 rindaði skattgjaldarin 160.000 kr. til advokatskrivstovu, sum aftur rindaði peningin til Føroya Gjaldstovu (landskassan) "vegna lán og veðhaldsútlegg, ið eru veitt í sambandi við skipið". Kravið er sambært dóm frá 4. juli 1995, har skattgjaldarin varð dømdur at rinda 80.266,25 kr. vegna landskassalán og veðhaldsútlegg í samband við skipið. Munurin millum 80.266,25 kr. og tær goldnu 160.000,00 kr. eru rentur frá 14. juli 1986 og rættarmálskostnaður. Upprunaliga kravið sambært stevning var 103.606,80 kr. Tá dómur verður sagdur 4. juli 1995, tók skattgjaldarin játtandi til orðanna fyri einum niðursettum kravi upp á 80.266,25 kr.
Landsskattakærunevndin segði m.a. at skattgjaldarin ábyrgdist við einum 30/1615 av rættarkravinum uppá tils. 5.497.169 kr. Hansara partur var soleiðis 102.114 kr. Hesa upphædd hevði skattgjaldarin ikki skyldu til at rinda sum borgsmaður ella vegna veitta ábyrgd annars fyri triðjamanni, men sum luttakandi partsreiðari í partsreiðarínum. Tá semja er um, at skattgjaldarin einans hevur rindað ein part av hesi skuld, 80.266,25 kr. umframt rentur og kostnað, kann hann ikki við heimild í § 33, nr. 2 í skattalógini draga goldnu upphæddina frá í uppgerðini av skattskyldugu inntøkuni, tí nevnda lógargrein loyvir einans skattligan frádrátt fyri upphædd, sum er rindað vegna givna ábyrgd.
Landsskattakærunevndin kann taka undir við T&S, tá tað sigur, at málið heldur snýr seg um, um avgerðin hjá Líkningarráð Føroya frá 16. mars 1982 enn hevur gildi ella skal ávirka avgerðina, um frádráttur skal loyvast. Landsskattakærunevndin heldur, at vónin ella fyritreytin hjá kæraranum um at kunna líta á avgerðina hjá Líkningarráð Føroya dagfest 16. mars 1982 um frádrátt, hóast hon vísir seg ikki at vera sambært galdandi skattarætt, vigar meira, enn tørvurin á at uppfylla líkskaparsetningin. 

Landsskattakærunevndin hevur sum grundalag fyri hesi avgerð lagt dent á
- at avgerðin er tikin av hægsta líkningarmyndugleika í landinum Líkningarráð Føroya,
- at Líkningarráð Føroya (nú Toll-og Skattaráð Føroya) ikki seinni hevur tikið aftur ella broytt avgerðina ella, at avgerðin á annan hátt er ógilda mótvegis skattgjaldaranum,
- at avgerðin er adresserað beinleiðis til skattgjaldaran,
- at avgerðin er uttan fyrivarni og tykist vera úrslitið av einari neyvari viðgerð av viðurskiftunum hjá skattgjaldaranum í samband við hansara luttøku sum partsreiðari í partsreiðarínum,
- at avgerðin kann hava ávirkað, hvussu skattgjaldarin hevur skipað síni skattligu viðurskifti í samband við sína luttøku sum partsreiðari í partsreiðarínum.
Á hesum grundarlag hevur Landsskattakærunevndin samtykt, at loyvt skal vera skattgjaldaranum at draga 160.000,00 kr. frá í uppgerðini av skattskyldugu inntøkuni tað árið, skuldin var goldin t.v.s. í 1999.

Advokatur hevur í brævi dagfest 15. desember 2000 til Kommunalu Skattakærunevndina vegna skattgjaldara kært avgerð hjá økið um at sýta fyri at góðkenna uppgivnan frádrátt upp á 160.000 kr. inntøkuárið 1999 vegna tap í samband við luttøku sum partsreiðari í partsreiðaríi.

Tann 17. juli 2001 hevði Kommunala Skattakærunevndin enn ikki gjørt úrskurð í kærumálinum. Skattgjaldarin heitti tí í brævi frá sama degi á Landsskattakærunevndina um sambært § 17, stk 4 í lógini um Toll- og Skattafyrisiting at taka kæruna til viðgerðar.

Advokaturin umboðar tó ikki kæraran í samband við kæruna til Landsskattakærunevndina.

Málsfrágreiðing
Í fyrru helvt av sjeytiárunum teknaði skattgjaldarin seg sum partsreiðara við einum parti upp á 30/1615 í partsreiðaríi, sum lat byggja fiskifar á enskari skipasmiðju. Fiskifarið kom til Føroya tíðliga á sumri í 1979. Illa gekst við rakstrinum, og tá byggiprísurin eisini var nógv hægri enn ætlað av fyrstan tíð, endaði fiskifarið á tvingsilssøluppboði í september 1980 og fekk nýggjan eigara.

Líkningarráð Føroya boðaði í brævi dagfest 10. august 1976 skattgjaldaranum frá, at tær forskotsavskrivingar, sum hann hevði gjørt sum partsreiðari í partsreiðarínum uppá 30.000 kr. fyri hvørt av árunum 1974 og 1975, skuldu inntøkuførast í skattaárinum 1976/77. Ráðið grundgav avgerðina við, at tað metti byggisáttmálan at vera farnan úr gildi í 1975, tí tað hevði ikki fingið próvskjøl fyri, at byggingin var farin í gongd, próvskjøl fyri fígging, próvskjøl fyri inngjaldan av eginpeningi o.t., sum biðið var um í brævi dagfest 14. juli 1976 til partsreiðaríið.

Í brævi dagfest 16. mars 1982 boðaði Líkningarráð Føroya sakttgjaldaranum frá, at tað hevði "gjøgnumgingið tað tilfar, sum fyriliggur um bygging, rakstur og tvingsilssølu av skipnum. Orsakað av teimum fløktu eigaraviðurskiftunum og teimum ymisku persónligu ábyrgdunum er tað í dag ógjørligt at meta um, hvat tað veruliga tapið hjá hvørjum partsreiðara sær kemur at vera, og er ráðið tí komið til tað úrslit, at hallið fyri 1979 verður loyvt frádrigið, men at ongin frádráttur útyvir hetta verður loyvdur fyribils uttan í tann mun, samlaðar gjaldingar (innskot og aðrar gjaldingar smb. kvittan) verða størri enn samlaður frádráttur (íroknað frádrigið hall og gjørdar avskrivingar)". Í brævinum verður hetta nærri útgreinað soleiðis: "Tygum fáa sostatt ein samlaðan frádrátt í mun til tað, tygum hava goldið/yvirtikið sum persónligt lán, og verða tygum í hesum sambandi biðin um at senda Ráðnum skjalprógv fyri allar gjaldingar, tygum eru vorðin kravdur eftir í smb. við partsreiðaríið". Brævið endar við at geva eina kæruvegleiðing um avgerðina til Landsskattanevndina innan 14 dagar frá dagfestingini. Skattgjaldarin hevur ikki skotið hesa avgerð inn fyri Landsskattanevndina.

Sambært uppgerð frá Toll- og Skattstovu Føroya, økinum dagfest 30. oktober 2000 hevur skattgjaldarin higartil einans fingið góðkent frádrátt uppá 42.905,00 kr. Talan var um hall, sum var drigið frá skattaárið 1980/81. Tað sæst á peningastovnsskjali dagfest 31. desember 1980, at skattgjaldarin hevur flutt 42.570,00 kr. til partsreiðaríið sum partvíst afturgjald av skuld hjá partsreiðarínum til bankan. Av uppgerðini hjá økisskrivstovuni sæst eisini, at frammanundan nevndu tvær ferðir 30.000,00 kr., sum vóru sjálvuppgivnar avskrivingar ávikavist skattaárini 1975/76 og 1976/77, vóru inntøkuførdar inntøkuárið 1976/77, og at sjálvuppgivin avskriving upp á 60.000,00 kr. skattaárið 1977/78 er inntøkuførd aftur sama skattaárið.

Á kvittan frá Advokatskrivstovuni sæst, at skattgjaldarin tann 31.12.99 hevur goldið til Advokatskrivstovuna 160.000 kr. Advokatskrivstovan umboðaði Gjaldstovuna, og rindaði Adokatskrivstovan tann 7. februar 2000 nevndu upphædd uppá 160.000 kr. til Føroya Gjaldstovu (landskassan) "vegna lán og veðhaldsútlegg, ið eru veitt í sambandi við partsreiðaríið". Kravið er sambært dóm frá 4. juli 1995, har skattgjaldarin varð dømdur at rinda 80.266,25 kr. vegna landskassalán og veðhaldsútlegg í samband við partsreiðaríið. Munurin millum 80.266,25 kr. og tær goldnu 160.000,00 kr. eru rentur frá 14. juli 1986 og rættarmálskostnaður. Tilskilast kann, at upprunaliga kravið sambært stevning frá 4. oktober 1989 var 103.606,80 kr. Tá dómur verður sagdur 4. juli 1995, tók skattgjaldarin játtandi til orðanna fyri einum niðursettum kravi upp á 80.266,25 kr.

Toll- og Skattaráð Føroya hevur á fundi 27. apríl 2001 tikið avgerð um ikki at taka avgerðina hjá Líkningarráð Føroya frá 16. mars 1982 til viðgerðar, meðan málið verður viðgjørt av kærumyndugleika.

Á sjálvuppgávuni fyri 1999 hevur skattgjaldarin givið upp frádrátt upp á 160.000 kr. vegna krav frá Føroya Landsstýri viðvíkjandi partsreiðarínum.

Grundgevingin hjá Toll- og Skattstovu Føroya, økinum fyri ikki at góðkenna frádráttin er sambært brævi frá 23. november 2000, at Landsskattanevndin áður í trimum førum hevur sýtt fyri at góðtaka frádrátt fyri pro rata part partsreiðarans av halli/tapi hjá partsreiðarínum. Tá pro rata parturin hjá skattgjaldaranum av rættarkravinum er 102.114 kr, meðan hann er kravdur eftir 80.266 kr. umframt rentur, hevur hann ikki goldið vegna aðrar partsreiðarar. Víst er á Landsskattanevndaravgerðir nr. 29/1993, 31/1994 og 36/1995.

Kærarin vísir á í kæruni til Kommunalu Skattakærunevndina, at Føroya Landsstýri hevur kravt skattgjaldaran eftir nevndu upphædd í samband við, at tað hevur veðhildið fyri lánið hjá skipinum, og at kravið er uppgjørt við støði í hansara partsreiðaríparti í partsreiðarínum. Kravt verður, at frádráttur verður loyvdur fyri peningin, skattgjaldarin hevur goldið til landskassan, tí talan er um rindan av einum tapi, sum skattgjaldarin hevur havt av vinnuliga virkseminum hjá partsreiðarínum. Kærarin vísir at endan á frammanfyri umrøddu brøv frá Líkningarráð Føroya til skattgjaldaran frá ávikavist 10. august 1976 og 16. mars 1982, sum hann frammanundan hevði sent økisskrivstovuni saman við brævi dagfest 5. oktober 2000.

Í kæruritinum til Landsskattakærunevndina frá 17. juli 2001 vísir skattgjaldarin á brævið dagfest 16. mars 1982 frá Líkningarráð Føroya til sín viðvíkjandi partsreiðarínum, har avgerð er tikin um at geva honum rætt til frádráttir fyri innskot og aðrar gjaldingar/yvirtøkur sum persónligt lán sambært kvittan í tann mun, hesir eru størri enn frádrigið hall og gjørdar avskrivingar.

Skattgjaldarin sigur, at avgerðin hjá Líkningarráð Føroya viðvíkjandi hansara viðurskiftum í samband við luttøkuna í partsreiðarínum eigur at standa við óbroytt, tí hann hevur ikki skotið avgerðina inn fyri Landsskattanevndina, og Líkningarráð Føroya (nú Toll- og Skattaráð Føroya) hava ikki seinni boðað honum frá, at nevnda avgerð er tikin aftur ella broytt. Tískil hevur hann í góðari trúgv roknað við at kunna fingið frádrátt fyri tær 160.000 kr., hann hevur goldið sum partsreiðari í partsreiðarínum. Hann vísir aftur, at landsskattanevndaravgerðir, sum viðvíkja kærum frá øðrum skattgjaldarum, eru bindandi fyri seg.

Toll-og Skattstovan greiðir í áliti m.a. frá, at tá talan er um eitt partsreiðarí, ábyrgist partsreiðari pro rata fyri skuldarábyrgdum skipsins. Hansara pro rata partur av samlaða kravinum er tí ikki ábyrgdartap sambært § 33, nr. 2 í Skattalógini, men ognarmissur, ið ikki gevur rætt til frádrátt sambært skattalógina.

Vanliga avskrivar ein partsreiðari leypandi og dregur eitt møguligt hall frá í skattskyldugu inntøkuni. Tá skipið verður selt, verður frádráttur ikki loyvdur fyri møguligt hall, tí hetta longu er drigið frá.

Viðvíkjandi partsreiðarínum hendir tað, at reiðaríið fer á heysin, áðrenn skipið verður liðugt, og verður eingin roknskapur gjørdur fyri reiðaríið. Orsakað av hesum noktar Líkningarráð Føroya í brævi dagfest 16. mars 1982 skattgjaldaranum frádrátt út yvir tað, ið goldið er/verður. Ongar avskrivingar verða heldur loyvdar.

Toll-og Skattstovan heldur, at hetta mál snýr seg ikki um, um gjald vegna partsreiðarí gevur rætt til frádrátt ella ikki. Hesin spurningur er viðgjørdur í fleiri landsskattanevndarkærum, eitt nú 58/1991, 29/1993, 29/1994, 31/1994 og 36/1995. Málið snýr seg heldur um, um avgerðin hjá Tórshavnar líkningardeild dagfest 11. desember 1981 og hjá Líkningarráð Føroya dagfest 16. mars 1982 enn hava gildi ella hava ávirkan á avgerðina, um frádráttur skal loyvast.

Avgerð nr. 29/1993 viðvíkur kærara xx. Tórshavnar líkningarnevnd avgjørdi á fundi 28. juni 1993 ikki at veita kæraranum frádrátt sambært § 33, nr. 2 í skattalógini, hóast hon í brævi dagfest 29. desember 1981 hevði boðað kæraranum frá, at hann hevði rætt til frádrátt fyri tær upphæddir, hann kom at gjalda sum borgsmaður fyri skuld hjá partsreiðarínum.

Landsskattanevndin gav seinni kæraranum viðhald við teirri grundgeving, at hann hevði selt sín part í 1979, og sostatt ikki partsreiðari, tá skipið varð selt, og ábyrgdin gjørd galdandi.

Í landsskattanevndarmáli nr. 36/1995 var spurningurin um frádrátt fyri tap av partsreiðarínum eisini lagdur fyri Tórshavnar líkningarnevnd til støðutakan. Í málinum varð víst á brævið frá Tórshavnar líkningardeild dagfest 11. desember 1981, men líkningarnevndin mælti til at nokta frádrátti fyri tapið. Málið varð síðani kært til Landsskattanevndina, sum ikki gav skattgjaldaranum viðhald, hóast brævið dagfest 11. desember 1981 frá líkningardeildini fylgdi við kæruni.

Toll-og Skattstovan heldur tí, at samanumtikið kann sigast, at Landsskattanevndin hevur tikið avgerð í málinum viðvíkjandi partsreiðarínum. Tá hon seinast tók avgerð, hevði nevndin kunnleika um brævið frá Tórshavnar líkningardeild dagfest 11. desember 1981. Á hesum grundarlag heldur skattavaldið tí, at skattgjaldarin ikki hevur rætt til skattligan frádrátt fyri tær 160.000,00 kr., hann hevur goldið vegna partreiðaríið.

Viðmerkingar og avgerð frá Landsskattakærunevndini:
Landsskattakærunevndin skal viðmerkja, at skattgjaldarin ábyrgdist við einum 30/1615 av rættarkravinum uppá tilsamans 5.497.169 kr. Hansara partur av skuldini hjá partsreiðarínum var sostatt 102.114,59 kr. Hesa upphædd hevði skattgjaldarin ikki skyldu til at rinda sum borgsmaður ella vegna veitta ábyrgd annars fyri triðjamanni, men sum luttakandi partsreiðari í partsreiðarínum. Tá semja er um, at skattgjaldarin einans hevur rindað ein part av hesi skuld, 80.266,25 kr. umframt rentur og kostnað, kann hann ikki við heimild í § 33, nr. 2 í skattalógini draga goldnu upphæddina frá í uppgerðini av skattskyldugu inntøkuni, tí nevnda lógargrein loyvir einans skattligan frádrátt fyri upphædd, sum er rindað vegna givna ábyrgd.

Brævið frá Líkningarráð Føroya til skattgjaldaran dagfest 16. mars 1982 er ein fyrisitingaravgerð, sum uttan fyrivarni - og aftaná at hava gjøgnumgingið tilfarið, sum fyrilá um bygging, rakstur og tvingsilssølu av skipinum - loyvir honum "ein samlaðan frádrátt í mun til tað, tygum hava goldið/ yvirtikið sum persónligt lán".. Eisini heitir ráðið í brævinum á skattgjaldaran um í hesum sambandi "at senda Ráðnum skjalprógv fyri allar gjaldingar, tygum eru vorðin kravdur eftir í smb. við partsreiðaríið". Fyrisitingaravgerðin er ikki sett úr gildi ella broytt av kærumyndugleika ella seinni tikin aftur ella broytt av Líkningarráð Føroya (nú Toll- og Skattaráð Føroya). Toll- og Skattaráð Føroya hevur beinleiðis tikið avgerð um ikki at (endur)viðgera avgerðina, meðan hon verður viðgjørd av kærumyndugleika. Sostatt er støðan hon, at skattgjaldarin frá Líkningarráð Føroya hevur fingið játtaðan skattligan frádrátt fyri tær 160.000,00 kr., sum hann hevur goldið í samband við luttøkuna sum partsreiðari í partsreiðarínum, hóast lógarheimild ikki er fyri hesum. 

Landsskattakærunevndin kann tí taka undir við Toll- og Skattstovuni, tá hon í sínum áliti sigur, at málið heldur snýr seg um, um avgerðin, sum Líkningarráð Føroya hevur boðað skattgjaldaranum frá í brævi dagfest 16. mars 1982, enn hevur gildi ella skal ávirka avgerðina, um frádráttur skal loyvast.

Í hesum máli hevur Landsskattakærunevndin tikið støðu til, um vónirnar (forventningen) hjá ávísum skattgjaldara, sum ein skattamyndugleiki hevur givið honum, skal hava rættargildi og sostatt geva honum ein framíhjárætt í mun til aðrar skattgjaldarar í somu støðu, hóast ein slík rættarstøða ikki hevur lógarheimild. Við hægst møguligari rættartrygd sum mál er talan um at viga mótgangandi áhugamál móti hvørjum øðrum. Ein vegin talar rættartrygdin fyri, at skattgjaldarin kann hava álit á avgerðini hjá skattavaldinum. Hin vegin talar rættartrygdin fyri, at skattgjaldarar í somu skattligu støðu verða viðgjørdir líka. Av hesum sæst, at tess størri verju vónirnar hjá hinum einstaka fáa, tess størri verður brotið á fyrisitingarliga líkskaparsetningin.

Landsskattakærunevndin heldur, at vónin ella fyritreytin hjá skattgjaldaranum um at kunna líta á avgerðina hjá Líkningarráð Føroya dagfest 16. mars 1982 viðvíkjandi møguleikanum at kunna draga frá gjaldingar viðvíkjandi hansara luttøku í partsreiðarínum, hóast hon vísir seg ikki at vera sambært galdandi skattarætt, vigar meira, enn tørvurin á at uppfylla líkskaparsetningin.

Landsskattakærunevndin hevur sum grundalag fyri hesi avgerð lagt dent á

- at avgerðin er tikin av hægsta líkningarmyndugleika í landinum Líkningarráð Føroya,

- at Líkningarráð Føroya (nú Toll-og Skattaráð Føroya) ikki seinni hevur tikið aftur ella broytt avgerðina ella, at avgerðin á annan hátt er ógilda mótvegis skattgjaldaranum,

- at avgerðin er adresserað beinleiðis til skattgjaldaran,

- at avgerðin er uttan fyrivarni og tykist vera úrslitið av einari neyvari viðgerð av viðurskiftunum hjá skattgjaldaranum í samband við hansara luttøku sum partsreiðari í partsreiðarínum,

- at avgerðin kann hava ávirkað, hvussu skattgjaldarin hevur skipað síni skattligu viðurskifti í samband við sína luttøku sum partsreiðari í partsreiðarínum.

· Á hesum grundarlag hevur Landsskattakærunevndin samtykt, at loyvt skal vera skattgjaldaranum at draga 160.000,00 kr. frá í uppgerðini av skattskyldugu inntøkuni tað árið, skuldin var goldin t.v.s. í 1999." 

